
1. Իրավական ակտի անհրաժեշտությունը (նպատակը). 
	Հաշվի առնելով ՀՀ կառավարության 2022 թվականի մարտի 24-ի «Տեղեկատվական տեխնոլոգիաների ոլորտի առևտրային կազմակերպություններին և անհատ ձեռնարկատերերին պետական աջակցության տրամադրման կարգը հաստատելու մասին» թիվ 399-Լ որոշման (այսուհետ՝ Որոշում) դրական ազդեցությունը տեղեկատվական տեխնոլոգիաների ոլորտում գործությություն իրականացնող առևտրային կազմակերպությունների վրա, ուստի անհրաժեշտություն է առաջացել ընդունել այս նախագիծը:
	Նախագծի ընդունումը պայմանավորված է Հայաստանի Հանրապետությունում տեղեկատվական տեխնոլոգիաների ոլորտի զարգացմանը օժանդակելու, ինչպես նաև տարածաշրջանի երկրների համեմատ նշյալ ոլորտում գործունեության խթանների առումով տնտեսավարող սուբյեկտների գործունեության իրականացման համար համապատասխան մրցունակ միջավայր ստեղծելու անհրաժեշտությամբ։ Միաժամանակ, նախագիծը նպատակ ունի նպաստել բարձր մասնագիտական որակավորում ունեցող աշխատուժի ներգրավմանը։
Որոշմամբ սահմանված կարգով պետական աջակցություն է տրամադրվել թվով 47 կազմակերպության, ընդհանուր վճարվել է 7,857,245,293 ՀՀ դրամ: Հաշվի առնելով, որ Որոշմամբ սահմանված կարգով ամսական միջինում տրամադրվում էր շուրջ 500,000,000 ՀՀ դրամի չափով պետական աջակցության գումար, ուստի Նախագծի բյուջեն կկազմի շուրջ 7,000,000,000 ՀՀ դրամ:
Որոշման գործունեության արդյունքում ստեղծվել է շուրջ 5854 աշխատատեղ:
Հարկ է նշել, որ Որոշման ընդունումը հնարավորություն է ընձեռել համաշխարհային շուկայում բազում փոփոխությունների և մարտահրավերների պայմաններում տեղեկատվական տեխնոլոգիաների ոլորտում գործունեություն իրականացնող առևտրային կազմակերպություններին և անհատ ձեռնարկատերերին պահպանելու առկա աշխատատեղերն ու աշխատողների աշխատավարձերը, ինչպես նաև խթանել է նոր աշխատատեղերի ստեղծմանը, ուստի Նախագծի ընդունումը համարվում է խիստ նպատակահարմար: Նախագծի ընդունումը շահեկան պայմաններ կստեղծի հայաստանյան շուկայում գործունեություն իրականցնելու համար և հնարավորություն կտա տեղեկատվական տեխնոլոգիաների ոլորտում գործունեություն իրականացնող առևտրային կազմակերպություններին և անհատ ձեռնարկատերերին շարունակել իրենց գործունեությունը Հայաստանի Հանրապետությունում՝ ապահովելով պետական բյուջե հարկերի տեսքով դրամական մուտքեր: Այլապես շատ կազմակերպություններ պարզապես կդադարեցնեն իրենց գործունեությունը Հայաստանի Հանրապետությունում և զգալիորեն կկրճատվեն պետական բյուջե հարկերի տեսքով դրամական մուտքերը, ինչը իր հերթին կբերի գործազրկության աճի:
2. Կարգավորման հարաբերությունների ներկա վիճակը և առկա խնդիրները. 
Տեղեկատվական տեխնոլոգիաների ոլորտում գործունեություն իրականացնող տնտեսավարող սուբյեկտների գործունեության խթանների առումով տարբեր երկրներում կիրառվում են մի շարք հարկային արտոնություններ։ 
Մասնավորապես, Վրաստանում սահմանված են տեղեկատվական տեխնոլոգիաների ոլորտում գործունեություն իրականացնող տնտեսավարող սուբյեկտների երկու կարգավիճակներ («A virtual zone person» և «International company»), որոնց համար նախատեսված են հարկային արտոնություններ: Այսպես, «A virtual zone person» հանդիսացող տնտեսավարող սուբյեկտները ազատված են շահութահարկից, իսկ «International company» կարգավիճակ ունեցող հանդիսացող տնտեսավարող սուբյեկտները շահութահարկը հաշվարկում են 5 տոկոս դրույքաչափով, աշխատողների եկամտային հարկը հաշվարկում են ևս 5 տոկոս դրույքաչափով։
Ուզբեկստանում գործող «IT park»-ում գործունեություն իրականացնող տնտեսավարող սուբյեկտները ազատված են շահութահարկից, իսկ աշխատողների եկամտային հարկը հաշվարկում են 7.5 տոկոս դրույքաչափով։
Մոլդովայում «Moldova IT Park»-ում գործունեություն իրականացնող տնտեսավարող սուբյեկտները վճարում են մեկ միասնական վաճառքի հարկ 7 տոկոս դրույքաչափով, որը փոխարինում է շահութահարկին, աշխատավարձից հաշվարկվող եկամտային հարկին և սոցիալական վճարներին, տեղական հարկերին, հողի հարկին և ճանապարհային հարկին:
Կիպրոսում տեղեկատվական տեխնոլոգիաների ոլորտում գործունեություն իրականացնող կազմակերպությունները, որոնք վաճառում են ծրագրային ապահովման լիցենզիա, ստանում են մինչև 80 տոկոս կորպորատիվ եկամտային հարկի արտոնություն՝ 12.5 տոկոսից հասնելոց 2.5 տոկոսի չափ: Իսկ այն աշխատակիցները, ովքեր տարեկան ստանում են 55.000 եվրո և ավել աշխատավարձ, ստանում են 50 տոկոս ազատում հարկերից և տարեկան աշխատավարձից 19.500 եվրոյի մասով հարկերից ամբողջական ազատում։ Նոր հարկատուները կարող են դիմել հավելյալ արտոնության համար՝ 5 տարի ժամկետով՝ աշխատավարձի 20 տոկոսի մասով հարկերից ազատման համար՝ տարեկան մինչև 28.000 եվրոյի չափով: Աշխատակիցների մասով եկամտային հարկից բացի այլ հարկեր չկան: Սրանից բացի կարող են առաջարկվել նաև այլ հարկային արտոնություններ՝ կախված կազմակերպության չափի և գործունեության տեսակի:
Միաժամանակ, ՀՀ կառավարությունը տեղեկատվական տեխնոլոգիաների ոլորտի զարգացման կարևորությունը դիտարկում է ոչ միայն որպես առանձին ոլորտ, այլ նաև որպես Հայաստանի Հանրապետության տնտեսության ընդհանուր առաջընթացի, արտադրողականության բարձրացման և համաշխարհային տնտեսության մեջ մրցունակությունն ապահովելու կարևոր գործոն: Հայաստանի Հանրապետությունում տեղեկատվական տեխնոլոգիաների ոլորտի արդյունավետության շարունակական աճի ապահովման հետ կապված բացահայտվել են խնդիրներ, մասնավորապես, ոլորտում ներդրումների խթանման հետ կապված։
3. Առկա խնդիրների առաջարկվող լուծումները. 
Նախագծով առաջարկվում է տեղեկատվական տեխնոլոգիաների ոլորտում գործունեություն իրականացնող իրավաբանական անձանց և անհատ ձեռնարկատերերին տրամադրել պետական աջակցություն։ 
Հաշվի առնելով նաև այն հանգամանքը, որ ՏՏ ոլորտում գործունեություն իրականացնող կազմակերպությունների մեծ մասը իր եկամուտները ստանում է արտերկրից՝ արտարժույթով, և այն, որ ներկայումս ԱՄՆ դոլարի և Եվրոյի արժեզրկման արդյունքում համապատասխան ծավալով կրճատվել են տեղական ընկերությունների ֆինանսական մուտքերը, ուստի դա խոչընդոտ է հանդիսացել կազմակերպությունների բնականոն զարգացմանն ու առաջխաղացմանը։ Նախագծով սահմանված պետական աջակցության տրամադրումը խթան կհանդիսանա կազմակերպությունների զարգացման համար, հնարավորություն ընձեռելով պահպանել առկա աշխատատեղերը՝ միաժամանակ չկրճատելով աշխատակիցների աշխատավարձերը:
Բացի այդ, տեղեկատվական տեխնոլոգիաների ոլորտում գործունեություն իրականացնող մի շարք կազմակերպություններ գրասենյակներ են բացում Կիպրոսում և տեղափոխում են հայաստանյան գրասենյակի աշխատակիցների մի մասին Կիպրոս՝ ելնելով հարկային ավելի բարենպաստ պայմաններից: Այդ կազմակերպությունների հայաստանյան գրասենյակների գործունեության շարունակությունը մեծապես կախված է Նախագծի ընդունումից:
4․ Կարգավորման առարկան. 
Հայաստանի Հանրապետությունում տեղեկատվական տեխնոլոգիաների ոլորտի զարգացումը։
5․ Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագծի ընդունումը բխում է Հայաստանի վերափոխման ռազմավարություն 2050-ից և Կառավարության 2021-2026թթ. ծրագրից։
6․ Նախագծի մշակման գործընթացում ներգրավված ինստիտուտները և անձինք. Նախագիծը մշակվել է ՀՀ բարձր տեխնոլոգիական արդյունաբերության նախարարության կողմից:
7․ Իրավական ակտի ընդունման արդյունքում ակնկալվող արդյունքը.
Նախագծի ընդունման արդյունքում ակնկալվում է նպաստել Հայաստանի Հանրապետությունում տեղեկատվական տեխնոլոգիաների ոլորտի զարգացմանը և կարճաժամկետ ժամանակահատվածում տարածաշրջանային երկրների համեմատ գործունեության իրականացման մրցունակ միջավայրի ձևավորմանը։
